PAGE  
2

Татарстан Республикасы Дәүләт Советы Рәисе Ф.Х. Мөхәммәтшинның парламент дәресендә катнашучылар алдында чыгышы

Кадерле дуслар! 

Бүген зур канәгатьләнү хисе белән Сезгә ел саен була торган  парламент дәресенең башлануын игълан итәм.  Шуны искәртеп үтәсем килә,  әлеге чарада  Дәүләт Советы депутатлары белән бергә  җирле  хакимият органнары депутатлары да актив катнаша.   

Быел Татарстан Республикасы Конституциясе кабул ителүгә 20 ел була.  Сез "конституция" сүзенең  нәрсә аңлатканын яхшы беләсездер, дип уйлыйм.  Конституция ул  дәүләтнең һәм  аның һәр гражданының  яшәү принципларын үз эченә алган төп закон.  Татарстанның да шундый төп законы бар. 

Конституциягә  узган гасырның 20 нче елларында ук нигез салына. Ә  демократик үзгәрешләр чорында – 90 нчы еллар башында  Татарстанның иҗтимагый һәм сәяси корылышын тамырдан үзгртү зарурлыгы килеп туды. Яңа Конституция кабул итүнең  никадәр мөһим булганлыгын без  хәзер барыбыз да аңлыйбыз. Республика үсешенә нәкъ менә шушы документта нигез салынды.  Ике дистә ел эчендә  Татарстан  нык алга китте. Без заманча икътисадый һәм инфраструктуралы  көчле регионга әверелдек. Халыкның  тормыш-көнкүреше  көннән-көн яхшыра бара.    Республикабызда 100дән артык  халык һәм милләт вәкилләре  дус һәм  тату, аңлашып яши. Татарстан тәҗрибәсе Россия һәм халыкара җәмәгатьчелек алдында  киң танылу тапты, Россия федерализмы принципларын раслауга  зур өлеш кертте. 

Бүгенге дәресне  без Татарстан Конституциясе юбилеена,  кеше һәм гражданның  хокуклары һәм ирекләре темасына багышларга булдык.  Кеше тугач ук тәрбияләнү, мәктәптә уку, һөнәр сайлау хокукларына ия була. Шуны да истә тотарга кирәк,  гаилә һәм балалар һәрвакыт дәүләт яклавында тора. Бу – Татарстан Конституциясендә язылган төп принциплар. 

Хокуклар белән бергә һәркайсыбызның  бурычлары да бар.  Әлегә сезгә зур бурычлар йөкләнмәсә дә, аларны  зур җаваплылык белән үтәргә кирәк. Тырышып укыгыз, укытучыларны хөрмәт итегез, ата-аналарга булышыгыз, иҗат итегез һәм актив булыгыз.  Шул ук вакытта  спортка да зур игътибар бирегез. Киләсе елда  Казанда Бөтендөнья җәйге универсиадасы узачак. Без Россиянең спорт башкаласы дигән  горур исемне акларга тиешбез. 

Дәрес кызыклы һәм файдалы булыр дип, ә алган белемнәрегез сезгә илебезнең һәм республикабызның чын гражданнары, патриотлары булырга  мөмкинлек бирер дип уйлыйм. Барыгызны да  парламент дәресенә чакырам. 

Сездән  уй-фикерләр көтәм. Интернет аша да хәбәр итегез. Электрон адресларым: www.speaker.tatarstan.ru, https://twitter.com/Mukhametshin_F.
Укуыгызда һәм иҗатта зур уңышлар, максатка ирешүдә кыю  адымнар телим. Хәерле сәгатьтә, укучылар!

